
საქართველოს გარემოსა და ბუნებრივი რესურსების დაცვის 
მინისტრის ბრძანება №109

2002 წლის 15 ნოემბერი 

ქ. თბილისი

„გარემოსდაცვითი ნებართვის გაცემის პროცედურით დადგენილი მეოთხე კარეგორიის საქმიანობის ჩამონათვალის შესახებ” დებულების დამტკიცების თაობაზე

„გარემოსდაცვითი ნებართვის შესახებ” საქართველოს 1996 წლის 15 ოქტომბრის კანონის მე-4 მუხლის მე-5 პუნქტის საფუძველზე, ამავე მუხლით დადგენილი სამართლებრივი ნორმების შესრულების მიზნით, ვბრძანებ:
1. დამტკიცდეს თანდართული დებულება „გარემოსდაცვითი ნებართვის გაცემის პროცედურით დადგენილი მეოთხე კარეგორიის საქმიანობის ჩამონათვალის შესახებ”.
2. ეს ბრძანება გამოქვეყნდეს ნორმატიული აქტების სახელმწიფო რეესტრში შეტანიდან 7 დღის ვადაში.
3. ეს ბრძანება ძალაში შევიდეს გამოქვეყნებისთანავე და მისი მოქმედების ვადა განისაზღვროს „გარემოსდაცვითი ნებართვის შესახებ” საქართველოს კანონში ცვლილებებისა და დამატებების შეტანის შესახებ” კანონპროექტის ძალაში შესვლამდე. 

ნ. ჩხობაძე 

დ ე ბ უ ლ ე ბ ა

გარემოსდაცვითი ნებართვის გაცემის პროცედურით დადგენილი მეოთხე კატეგორიის საქმიანობის ჩამონათვალის შესახებ

თავი I. ზოგადი დებულებები


მუხლი 1. ნორმატიული აქტები, რომელთა საფუძველზე და რომელთა შესასრულებლადაც მიღებულ იქნა დებულება „გარემოსდაცვითი ნებართვის გაცემის პროცედურით დადგენილი მეოთხე კატეგორიის საქმიანობის ჩამონათვალის შესახებ”

დებულება „გარემოსდაცვითი ნებართვის გაცემის პროცედურით დადგენილი მეოთხე კატეგორიის საქმიანობის ჩამონათვალის შესახებ” მიღებულია „გარემოსდაცვითი ნებართვის შესახებ” საქართველოს კანონის მე-4 მუხლის მე-5 პუნქტის საფუძველზე, ამავე კანონით დადგენილი სამართლებრივი ნორმის შესრულების მიზნით.


მუხლი 2. დებულების რეგულირების საგანი

ეს დებულება, „გარემოსდაცვითი ნებართვის შესახებ” საქართველოს კანონის შესაბამისად, განსაზღვრავს გარემოსდაცვით ნებართვას დაქვემდებარებულ IV კატეგორიის საქმიანობის ჩამონათვალს. 


მუხლი 3. დებულების მიზნები და ამოცანები

დებულების მიზანი და ამოცანაა განსაზღვროს და ამავე დებულებით დადგენილი პერიოდულობით შეავსოს მასშტაბით, მნიშვნელობითა და გარემოზე ზემოქმედების ხარისხის მიხედვით IV კატეგორიას მიკუთვნებულ საქმიანობათა ჩამონათვალი. 


მუხლი 4. ძირითადი ტერმინების განმარტებანი

1. „საქმიანობა“ – სამეწარმეო, სამეურნეო ან ყველა სხვაგვარი საქმიანობა, განსახლებისა და განვითარების გეგმებისა და პროექტების განხორციელება, ინფრასტრუქტურული პროექტების, განაშენიანებისა და სექტორული განვითარების გეგმების, საქართველოს ტერიტორიაზე არსებული წყლის, ტყის, მიწის, წიაღისა და სხვა ბუნებრივი რესურსების დაცვის, გამოყენებისა და სარგებლობის პროექტებისა და პროგრამების განხორციელების ჩათვლით, ასევე არსებული საწარმოების მნიშვნელოვანი რეკონსტრუქცია და ტექნიკური და ტექნოლოგიური განახლება.

2. „გარემოსა და ბუნებრივი რესურსების დაცვის სამინისტროს ტერიტორიიული (ადგილობრივი) ორგანო“ – საქართველოს გარემოსა და ბუნებრივი რესურსების დაცვის სამინისტროსადმი დაქვემდებარებული ორგანოები, კერძოდ, გარემოსა და ბუნებრივი რესურსების დაცვის რეგიონალური (საქალაქო) სამმართველოები, ასევე გარემოს დაცვისა და ბუნებრივი რესურსების რეგულირების ქალაქ თბილისის კომიტეტი და აფხაზეთისა და აჭარის ავტონომიური რესპუბლიკების გარემოსა და ბუნებრივი რესურსების დაცვის სამინისტროები.

3. „გარემო” – ბუნებ​რივი გარემოსა და ადამიანის მიერ სახეცვლილი (კულტურული) გარემოს ერთობლიობა, რომელიც მოიცავს ურთიერთდამოკიდებუ​ლე​ბა​ში მყოფ ცოცხალ და არაცოცხალ, შენარჩუნებულ და ადამიანის მიერ სა​ხეცვლილ ბუნებრივ ელემენტებს, ბუნებრივ და ანთროპოგენურ ლანდ​შაფ​ტებს.

4. „გარემოს დაცვა” – ადმინისტრაციულ, სამეურნეო, ტექნო​ლო​გიურ, პოლიტიკურ-სამართლებრივ და საზოგადოებრივ ღონისძიებათა ერთობლიობა, რომელიც უზრუნველყოფს გარემოში არსებული ბუ​ნ​ებრივი წონასწორობის შენარჩუნებას და აღდგენას.

თავი II. ძირითადი დებულებანი


მუხლი 5. მასშტაბით, მნიშვნელობითა და გარემოზე ზემოქმედების ხარისხის მიხედვით IV კატეგორიის სამეწარმეო ან სხვა სახის საქმიანობის ჩამონათვალი

მასშტაბით, მნიშვნელობითა და გარემოზე ზემოქმედების ხარისხის მიხედვით IV კატეგორიის სამეწარმეო ან სხვა სახის საქმიანობას განეკუთვნება:

ა) კვერცხის ნაწარმის დამამზადებელი (წელიწადში 40 ტონამდე წარმადობის) საწარმოების პროექტები;

ბ) საკვები ნახევარფაბრიკატების დამამზადებელი საწარმოების (200 ტ-მდე წარმადობის წელიწადში) პროექტები;

გ) ჩაის ფაბრიკების მოწყობის პროექტები;

დ) ტყის ფონდის მიწების (50 ჰა-მდე ფართობის) არასატყეო-სამეურნეო დანიშნულებით გამოყენების პროექტები;

ე) ტყის ჭრის (100 ჰა-მდე ფართობის ტყეკაფზე ყველა სახეობის ჭრის ჩათვლით გარდა მოსახლეობის სოციალური საჭიროებისათვის გამოსაყენებელი ტყის ჭრისა) პროექტები;

ვ) ხის სახერხი საწარმოებისა და მერქნის შესანახი სასწყობო მეურნეობების (წელიწადში 1000 მ3-დე წარმადობით) პროექტები;

ზ) ინკუბატორების, მესაქონლეობის (50-დან 90 სულამდე), მეღორეობის (50-დან 100 სულამდე) მცირე ფერმების პროექტები;

თ) წყლის წისქვილების, რომელთა აგება და ფუნქციონირება დაკავშირებულია მდინარეების კალაპოტის ნაწილობრივ ან სრულ გადაკეტვასთან პროექტები;

ი) სასოფლო-სამეურნეო სავარგულების (20 ჰა-მდე ფართობის) არასასოფლო-სამეურნეო დანიშნულებით გამოყენების პროექტები;

კ) ავტოსამრეცხაოების, ავტოსარემონტო სახელოსნოების, ავტომანქანების სადგომების პროექტები;

ლ) სამჭედლოების, სადურგლო, ჟანგბადის მისაღები, ფეხსაცმლის ძირების ჩამოსასხმელი, სამღებრო საამქროების პროექტები;

მ) სავაჭრო (საბაზრო) ტერიტორიების მოწყობის პროექტები;

ნ) ავტოსაბურავების აღსადგენ საწარმოთა პროექტები;

ო) საკონსერვო საწარმოების (წელიწადში 2000 ტ-მდე ნედლეულის გადამუშავებით) პროექტები;

პ) შავი და ფერადი ლითონების ჯართის და/ან შავი და ფერადი ლითონების არასახიფათო ნარჩენების მიმღები პუნქტების მოწყობის პროექტები;

ჟ) სასაფლაოების მოწყობის პროექტები;

რ) მიწის ნაყოფიერი ფენის მოხსნის ან ბელტების მოჭრის პროექტები 1 ჰექტარ ფართობზე ზევით.

თავი III. გარდამავალი დებულებანი


მუხლი 6. დებულებაში ცვლილებისა და დამატებების შეტანა 

1. დებულების მე-5 მუხლში ცვლილებათა და დამატებათა შეტანა ხდება საჭიროების მიხედვით, მაგრამ არა უადრეს 2 წლის გასვლისა წინა ცვლილებებისა და დამატებების შეტანის დღიდან. 

2. ამ დებულებაში ცვლილებებისა და დამატებების შეტანა ხდება საქართველოს გარემოსა და ბუნებრივი რესურსების დაცვის მინისტრის ბრძანების საფუძველზე, კანონმდებლობით დადგენილი წესით. 

3. ეს დებულება მოქმედებს „გარემოსდაცვითი ნებართვის შესახებ” საქართველოს კანონში ცვლილებებისა და დამატებების შეტანის შესახებ კანონის მიღებამდე.

